მივლინების ანგარიში

ჯანმრთელობის მსოფლიო ორგანიზაციის ევროპის რეგიონული კომიტეტის 
26-ე  მუდმივმოქმედი კომიტეტის მეხუთე სხდომა
2019 წლის 15 სექტემბერი

ჯანმრთელობის მსოფლიო ორგანიზაციის ევროპის რეგიონული კომიტეტის 69-ე სესია 
 2019 წლის 16-19 სექტემბერი
კოპენჰაგენი, დანია

 
2019 წლის 15-19 სექტემბერს მივლინებით ვიმყოფებოდი დანიაში, ქ. კოპენჰაგენში, სადაც მონაწილეობა მივიღე ჯანმრთელობის მსოფლიო ორგანიზაციის ევროპის რეგიონული კომიტეტის 26-ე  მუდმივმოქმედი კომიტეტის (SCRC) მეხუთე სხდომისა და ჯანმრთელობის მსოფლიო ორგანიზაციის ევროპის რეგიონული კომიტეტის 69-ე სესიის (RC 69) მუშაობაში. 



ევროპის რეგიონული კომიტეტის მუდმივმოქმედი კომიტეტი:

ევროპის რეგიონული კომიტეტის მუდმივმოქმედი კომიტეტის სხდომაზე განხილულ იქნა  დოკუმენტები, რომლებიც შემდგომში წარდგენილ იქნა განსახილველად და დასამტკიცებლად ევროპის რეგიონული კომიტეტის 69-ე სესიაზე: 


· ჯანმო-ს ევროპის რეგიონში 2012 წლიდან „ჯანმრთელობა 2020“ - ის განხორციელების პერიოდში მიღებული გამოცდილება;
· ლიდერობა საზოგადოებრივი ჯანდაცვის სფეროში  ჯანმო-ს ევროპის რეგიონში;
· ჯანმო-ს ევროპის რეგიონში  ჯანმრთელობის  კუთხით სამართლიანობის ხელშეწყობა;
· 2018-2019 წლების პროგრამის ბიუჯეტის შესრულება;
· 2020-2021 წლების პროგრამის ბიუჯეტი: რეგიონული პერსპექტივა;
· ჯანმო-ს ტრანსფორმაცია და მისი შედეგები რეგიონის მასშტაბით;
· ჯანმო-ს მუშაობა ქვეყნის დონეზე;
· ანგარიში ჯანმო-ს  ევროპის რეგიონის გეოგრაფიულად დაშორებული ოფისების საქმიანობის შესახებ;
· ჯანმო-ს ევროპის რეგიონში პირველადი ჯანდაცვის  განვითარების დაჩქარება;
· ჯანმრთელობის საკითხების სათანადო დონეზე ცოდნა  ჯანმო-ს  ევროპის რეგიონში;
· ჯანმო-ს ევროპის რეგიონული კომიტეტის სესიების მუშაობაში მონაწილეობის მიზნით რეგიონული არასამთავრობო სტრუქტურების აკრედიტაცია.


2015-2019 წწ. საქართველო იყო ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის წევრი; 2017-2018 წწ.  ჯანმოს ევროპის რეგიონული კომიტეტის მუდმივმოქმედ კომიტეტს პირველად თავმჯდომარეობდა საქართველო, ხოლო 2018-2019 წწ. საქართველო ევროპის რეგიონული კომიტეტის მუდმივმოქმედ კომიტეტში მონაწილეობდა დამკვირვებლის სტატუსით.
15 სექტემბერს ჩატარდა მუდმივმოქმედი კომიტეტის სხდომა, სადაც დამკვირვებლის სტატუსით ბოლოჯერ მივიღე მონაწილეობა. 

სასურველია, რომ საქართველომ მომავალ წელს ჯანმრთელობის მსოფლიო ორგანიზაციის ევროპის რეგიონული კომიტეტის მუდმივმოქმედი კომიტეტის წევრად კვლავ წარადგინოს კანდიდატურა, რომ საქართველოს კვლავ მიეცეს შესაძლებლობა იყოს ჯანმოს მმართველობითი ორგანოების წევრი და მიიღოს მონაწილეობა რეგიონული გადაწყვეტილებების მიღებაში. 


ევროპის რეგიონული კომიტეტის 69-ე სესია:
2019 წლის 16-19 სექტემბერს ჩატარდა  ევროპის რეგიონული კომიტეტის 69-ე სესია, რომელსაც  ესწრებოდნენ ჯანმრთელობის მსოფლიო ორგანიზაციის 53 წევრი სახელმწიფოს ჯანდაცვის მინისტრები და სხვა მაღალი რანგის ოფიციალური პირები, დანიის პრინცესა, ჯანმო-ს გენერალური დირექტორი, ჯანმოს ევროპის რეგიონული დირექტორი,  დიპლომატიური კორპუსის, საერთაშორისო ორგანიზაციების წარმომადგენლები და დამკვირვებლები. სესიის მუშაობაში მონაწილეობა მიიღო საქართველოს დელეგაციამ შემდეგი შემადგენლობით: საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის მოადგილე ბატონი ზაზა ბოხუა, საქართველოს პარლამენტის განათლების, მეცნიერებისა და კულტურის კომიტეტის თავმჯდომარე ქალბატონი მარიამ ჯაში, დანიაში საქართველოს ელჩი ბატონი გიგი გეგიაძე, კონსული ქალბატონი ქეთევან მარკოზია, დაავადებათა კონტროლისა და საზოგადოებრივი ჯანმრთელობის ეროვნული ცენტრის გენერალური დირექტორი. 

როგორც მოგეხსენებათ, 2019 წლის 16 სექტემბერს ჯანმო-ს ევროპის რეგიონული კომიტეტის სხდომას დაესწრო საქართველოს პრეზიდენტი ქალბატონი სალომე ზურაბიშვილი. ქალბატონმა პრეზიდენტმა მინისტრების სადილზე სიტყვით მიმართა მონაწილეებს და ხაზი გაუსვა საქართველოს მეტად ნაყოფიერ თანამშრომლობას ჯანმრთელობის მსოფლიო ორგანიზაციასთან და საქართველოს მიღწევებს საყოველთაო ჯანდაცვისა და C ჰეპატიტის ელიმინაციის მიმართულებით. აღსანიშნავია აგრეთვე, რომ ქალბატონ პრეზიდენტს ერთი დღის განმავლობაში ქონდა რამდენიმე მნიშვნელოვანი ორმხრივი შეხვედრა დანიის პრინცესასთან, ჯანმო-ს გენერალურ დირექტორთან, ჯანმოს ევროპის რეგიონულ დირექტორთან და სხვადასხვა ქვეყნების დელეგაციების წარმომადგენლებთან.  
სესიის მონაწილეებს მისასალმებელი სიტყვით მიმართა მისმა უდიდებულესობამ, დანიის პრინცესამ.  მან თავის მიმართვაში გამოყო სამი მიმართულება:  ჯანმრთელობის სფეროში სამართლიანობის გაძლიერება, ინვესტიციები იმუნიზაციის ხელმისაწვდომობის უზრუნველსაყოფად, სქესობრივი და რეპროდუქტიული სერვისების მიწოდების უზრუნველყოფა.  მან აღნიშნა, რომ ეს არის სამი მნიშვნელოვანი თემა მდგრადი განვითარების მიზნების მისაღწევად.  დანიის პრინცესამ  დიდი მადლობა გადაუხადა ჯანმრთელობის  მსოფლიო ორგანიზაციის ევროპის რეგიონულ დირექტორს  ქალბატონ ჟუჟანა ჯაკაბს ბოლო 10 წლის განმავლობაში   ამ პოზიციაზე წარმატებული მოღვაწეობისთვის. 
ჯანმრთელობის მსოფლიო ორგანიზაციის გენერალურმა დირექტორმა  ტედროს ადჰანომ გჰებრეიესუსმა თავის გამოსვლაში ხაზი გაუსვა ისეთ მნიშვნელოვან საკითხებს, როგორიცაა სამართლიანობა ჯანდაცვის სფეროში, ლტოლვილების და მიგრანტების ჯანმრთელობის დაცვა, თამბაქოსა და ალკოჰოლის მოხმარების შემცირების მნიშვნელობა, ჭარბი წონა და სიმსუქნე და ა.შ. გენერალურმა დირექტორმა მადლობა გადაუხადა ჯანმრთელობის  მსოფლიო ორგანიზაციის ევროპის რეგიონულ დირექტორს  ქალბატონ ჟუჟანა ჯაკაბს, რომელიც ამჟამად იკავებს ჯანმო-ს გენერალური დირექტორის მოადგილის თანამდებობას და აღნიშნა რომ ეს „არის დანაკარგი ევროპისთვის, მაგრამ მოგება მთელი მსოფლიოსთვის”.  
ჯანმრთელობის მსოფლიო ორგანიზაციის ევროპის რეგიონული დირექტორი ქალბატონი ჟუჟანა ჯაკაბი მიესალმა სესიაზე დამსწრე სტუმრებს. მან აღნიშნა, რომ პოლიტიკამ „ჯანმრთელობა - 2020“ უდიდესი წვლილი შეიტანა რეგიონის ჯანდაცვის სფეროში,  რომელიც ახლა მსოფლიოში პირველ ადგილზეა სიცოცხლის ხანგრძლივობის მხრივ -  83.1 წელი.
ქალბატონმა ჯაკაბმა მთავარ მიღწევებს შორის დაასახელა:
• რეგიონში დედათა სიკვდილიანობის შემცირება;
• ახალშობილთა სიკვდილიანობის მნიშვნელოვანი შემცირება;
• არაგადამდები დაავადებებით განპირობებული ნაადრევი სიკვდილიანობის შემცირება 30-დან 69 წლამდე ასაკის მოზრდილებში; 
• ფილტვის ტუბერკულოზის ახალი შემთხვევების წარმატებული მკურნალობის მაჩვენებლების ზრდა. 

ქალბატონმა ჯაკაბმა დიდი მადლობა გადაუხადა კოლეგებს წარმატებული თანამშრომლობისთვის. 

ევროპის რეგიონული კომიტეტის 69-ე სესიაზე გარდა ზემოთ აღნიშნული დოკუმენტებისა განხილულ იქნა შემდეგი დოკუმენტები:
· საშვილოსნოს ყელის კიბოს ელიმინაციის დაჩქარების გლობალური სტრატეგია; 
· ტუბერკულოზის კვლევისა და ინოვაციების გლობალური სტრატეგიის შემუშავება;  
· ციფრული ჯანმრთელობის გლობალური სტრატეგიის პროექტის რეზიუმე; 
· 2020-2030 წწ.  ჯანმრთელი დაბერების ათწლეულის წინადადების მომზადება;
· შუალედური ანგარიში ჯანმრთელობის  მსოფლიო ორგანიზაციის ევროპის რეგიონში ჯანმრთელობის სექტორის სამოქმედო გეგმის განხორციელების შესახებ;
· ევროპის რეგიონში ჯანდაცვის სექტორის აივ-ინფექციასთან ბრძოლის სამოქმედო გეგმის რეალიზაციის შუალედური ანგარიში; 
· ევროპის რეგიონში ჯანდაცვის სექტორის ვირუსულ ჰეპატიტთან ბრძოლის სამოქმედო გეგმის რეალიზაციის შუალედური ანგარიში; 
· 2030 წლისთვის მდგრადი განვითარების დღის წესრიგის რეალიზაციის საგზაო რუკის განხორციელების შუალედური ანგარიში, „ჯანმრთელობა 2020“-ასა და   ჯანმრთელობისა და კეთილდღეობის ევროპულ პოლიტიკაზე დაყრდნობით:   „ჯანმრთელობა 2020“ - ის განხორციელების პერიოდში მიღებული გამოცდილება და სხვ.
გარდა ამისა ჩატარდა ტექნიკური ბრიფინგები: 
· ტექნიკური ბრიფინგი: „ჯანმრთელობის სისტემების დიგიტალიზაცია“;
· ტექნიკური ბრიფინგი: „დიპლომატია ჯანმრთელობის დაცვისა და მიგრაციის სფეროში“; 
· ტექნიკური ბრიფინგი: „ჯანმო-ს ევროპის რეგიონში ბავშვთა და მოზარდთა ჯანმრთელობა“ და სხვ.

აღსანიშნავია, რომ ჯანმო-ს რეგიონს ბოლო 10 წლის განმავლობაში ხელმძღვანელობდა ქალბატონი ჟუჟანა ჟაკაბი, რომლის მუშაობის ვადა წელს ამოიწურა. ამჟამად ქალბატონი ჯაკაბი იკავებს ჯანმო-ს გენერალური დირექტორის მოადგილის თანამდებობას. ქალბატონი ჯაკაბის წარმატებული მუშაობის აღსანიშნავად ჯანმომ გამოსცა წიგნი „უკეთესი ჯანმრთელობა ევროპაში“, რომლის წარდგენაც მოხდა მინისტრების სადილზე 17 სექტემბერს და სადაც თავის მოსაზრებებს ჯანმოს მუშაობის შესახებ გამოთქვამენ სხვადასხვა ევროპელ კოლეგებთან ერთად ბატონი დავით სერგეენკო და თქვენი მონა მორჩილი.
ჯანმო-ს ევროპის რეგიონული კომიტეტის 69-ე სესიაზე ჩატარდა ევროპის რეგიონული დირექტორის არჩევნები. აღნიშნული თანამდებობის დასაკავებლად წარდგენილი იყო 6 კანდიდატი (ბელგია, ავსტრია, ბულგარეთი, თურქეთი, სომხეთი, საქართველო). ბოლო ეტაპზე ბულგარეთის წარმომადგენელმა მოხსნა თავისი კანდიდატურა. საქართველოს სახელით ჯანმო-ს რეგიონული დირექტორის თანამდებობაზე წარდგენილი იყო  ნატა მენაბდის კანდიდატურა. კენჭისყრის შედეგად ჯანმო-ს ევროპის რეგიონულ დირექტორად 34 ხმით არჩეულ იქნა ბელგიის წარმომადგენელი ჰანს კლუგე, რომელიც ამ პოსტზე არჩევამდე  ჯანმო-ს ევროპის რეგიონულ ოფისში იკავებდა ჯანდაცვის სისტემების და საზოგადოებრივი ჯანმრთელობის განყოფილების ხელმძღვანელის თანამდებობას.  ბატონი კლუგე ჯანმო-ს ევროპის რეგიონის ოფისს უხელმძღვანელებს შემდგომი 5 წლის განმავლობაში. იგი ამ პოზიციაზე მუშაობას შეუდგება 2020 წლის თებერვლიდან. შუალედში ევროპის რეგიონულ ოფისის ხელმძღვანელობას მომქმედი დირექტორის რანგში გააგრძელებს ქალბატონი პიროშკა ოსტლინი. 
სასურელია, რომ მსგავს შემთხვევაში საქართველოს მიეცეს თავის წარმოჩენის უფრო მეტი შესაძლებლობა. საგარეო საქმეთა და ჯანდაცვის სამინისტროები, ასევე სხვა უწყებები უფრო აქტიურად და ქმედითად უნდა ჩაერთოს არჩევნების წინა პროცესში. ამ უწყებასთან თანამშრომლობით  უნდა მოხდეს პროცესის მნიშვნელოვანი საკითხების გადაწყვეტა და ქართველი კანდიდატის უფრო აქტიური ადვოკატირება. სასურველია, რომ შემდგომში გათვალისწინებულ იქნეს ის შეცდომები, რაც იქნა დაშვებული ამ წინასაარჩევნო პერიოდის  მიმდინარეობის პროცესში. თუმცა მოგეხსენებათ, რომ ამ ეტაპზე საკმაოდ რთულია დასავლეთ ევროპის ქვეყნებთან კონკურირება.
მივლინების პერიოდში მქონდა ორმხრივი შეხვედრები დანიის, უზბეკეთის, ტაჯიკეთის, ავსტრიის, გერმანიის და ლიტვის ჯანმრთელობის დაცვის სამინისტროების ხელმძღვანელობასთან. შეხვედრები იყო მეტად პროდუქტიული. განვიხილეთ თანამშრომლობის განვითარების შემდგომი პერსპექტივები. 

საქართველოსთან მიმართებაში მნიშვნელოვანია ის ფაქტი, რომ რეგიონული დირექტორის საანგარიშო მოხსენებაში ცალკე ქვეთავი აქვს მიძღვნილი სამაგალითო ქვეყნების განხილვას, მოყვანილია საქართველოს მაგალითი. გენერალურმა დირექტორმა საანგარიშო მოხსენებაში საქართველოსთან მიმართებაში ხაზი გაუსვა სამ მიმართულებას: თამბაქოს კონტროლის გაძლიერება, საყოველთაო ჯანდაცვა და C ჰეპატიტის ელიმინაცია. 
თამბაქოს კონტროლის გაძლიერების საკითხთან დაკავშირებით რეგიონულმა დირექტორმა აღნიშნა, რომ ჯანმო-ს მხარდაჭერით 2018 წლის 1 მაისიდან საქართველოში ძალაში შევიდა თამბაქოს კონტროლის ახალი კანონი, რომელიც კრძალავს მოწევას საზოგადოებრივი თავშეყრის დახურულ სივრცეებში  და სამუშაო ადგილებზე, აგრეთვე თამბაქოს ნაწარმის რეკლამირებას, გაყიდვების ხელშეწყობას და  სპონსორობას თამბაქოს ინდუსტრიის მხრიდან. 
რეგიონულმა დირექტორმა აღნიშნა, რომ ახალი კანონი ეროვნული და საერთაშორისო პარტნიორების მრავალწლიანი მუშაობის შედეგია, მათ შორის აღსანიშნავია ევროპის რეგიონული ოფისი და ჯანმო-ს  თამბაქოს კონტროლის ჩარჩო კონვენციის (FCTC)  სამდივნო. თამბაქოს წინააღმდეგ განხორციელებული საინვესტიციო პროექტი იყო  ამ ტიპის პირველი პროექტი, რომელიც განხორციელდა გლობალურ დონეზე.  2017 წელს საქართველო შეირჩა  ქვეყნად, რომელიც მონაწილეობას მიიღებს FCTC-2030 პროექტში.  საქართველო არის პროექტის ერთადერთი  მონაწილე ევროპის რეგიონიდან.
საქართველოსთან გაფორმებული ორწლიანი თანამშრომლობის შეთანხმების ფარგლებში, რეგიონული  ოფისი ახალი კანონის განხორციელების მიმართულებით საქართველოს უწევს შემდეგი სახის პრაქტიკულ დახმარებას:  

· ტექნიკური დახმარება კანონქვემდებარე ნორმატიული აქტების შემუშავების კუთხით;
· კომპლექსური სამოქმედო გეგმის შემუშავება;
· საკომუნიკაციო კამპანიის მომზადება  და ჩატარება;
· საქართველოს სამართალდამცავი ორგანოების წარმომადგენლების რუმინეთში სასწავლო ვიზიტის ორგანიზება; 
· შინაგან საქმეთა სამინისტროს და სხვა დაინტერესებული მხარეების  ტრენერების ტრენინგი და პოლიციელთათვის სასწავლო მოდულის შემუშავება;
· მულტისექტორული აქტივობების კოორდინაცია.

საანგარიშო მოხსენებაში აღნიშნულია, რომ ქვეყანაში ახალი კანონის განხორციელება წარმატებით მიმდინარეობს.

საყოველთაო ჯანდაცვა  არის მეორე მიმართულება, რასაც გენერალურმა დირექტორმა ხაზი გაუსვა საანგარიშო მოხსენებაში.  მან აღნიშნა, რომ საქართველო 2013 წლიდან მუშაობს ჯანმრთელობის  დაფინანსების პოლიტიკის გაუმჯობესებაზე და ჯანმრთელობის სისტემის სახელმწიფო დაფინანსების გაზრდაზე. 

სოციალური მომსახურების სააგენტო (SSA) არის ერთადერთი ორგანო, რომელიც ახორციელებს შესყიდვებს ჯანმრთელობის დაცვის სექტორში.  ასეთი მიდგომა შეესაბამება ევროპის და გლობალურ რეკომენდაციებს. შეფასებები ცხადყოფს, რომ  გატარებული რეფორმების შედეგად საქართველოში მიღწეულ იქნა მნიშველოვან პროგრესს საყოველთაო ჯანდაცვის  უზრუნველყოფის კუთხით:  გაიზარდა   ჯანდაცვის სერვისებზე წვდომის მაჩვენებელი  და გაუმჯობესდა ფინანსური დაცვა იმ სფეროებში, სადაც გამიზნული იყო მომსახურების მოცვის გაფართოება.  

საანგარიშო მოხსენებაში აღნიშნულია, რომ რეგიონალურმა ოფისმა სტრატეგიული შესყიდვების კუთხით გააფართოვა მხარდაჭერა საქართველოსადმი  საყოველთაო ჯანდაცვის პარტნიორობის ფარგლებში, ევროკავშირის, ჯანმო-ს და ლუქსენბურგის მხარდაჭერით.   


2018 წელს განხორციელებული ტექნიკური დახმარება მიზნად ისახავდა სოციალური მომსახურების სააგენტოს კიდევ უფრო გაძლიერებას სამი მნიშვნელოვანი მიმართულებით: სტრატეგიული შესყიდვების პროგრამის მომზადება და მისი შესაძლებლობების გაძლიერება აღნიშნული პროგრამის განხორციელებისთვის; დახმარების გაწევა კლინიკურ-დიაგნოსტიკური აღრიცხვის ჯგუფების მოდელის დანერგვაში, მომსახურების მიმწოდებლის გადახდის გამჭვირვალობის ამაღლებისა და სტრატეგიული შესყიდვების მხარდასაჭერად; საუკეთესო პრაქტიკის საფუძველზე  პაციენტებისთვის დახმარების გაწევის პროცესების ფორმირება  რიგ პრიორიტეტულ კლინიკურ სფეროში და მათი პრაქტიკაში დანერგვის ინსტრუმენტების შექმნა.

კიდევ ერთი სფერო, სადაც საქართველომ ჯანმრთელობის მსოფლიო ორგანიზაციის მხრიდან მიიღო ტექნიკური დახმარება არის სარეაბილიტაციო სერვისებსა და დამხმარე მოწყობილობებზე (ინვალიდის ეტლები, სმენის დამხმარე საშუალებები და სათვალეები) ხელმისაწვდომობის გაზრდა.  სარეაბილიტაციო სერვისებზე ხელმისაწვდომობა უმნიშვნელოვანესი ფაქტორია  შეზღუდული შესაძლებლობის მქონე პირთა და ასაკოვანი მოსახლეობის კეთილდღეობის გაუმჯობესებისათვის. 
რეგიონალურმა ოფისმა შეიმუშავა ოთხწლიანი პროგრამა (2018-2022) რეგიონში რეაბილიტაციის გასაძლიერებლად და საქართველო ერთ-ერთი პრიორიტეტული ქვეყანაა ამ მიმართულებით. პროგრამას მხარს უჭერს ამერიკის შეერთებული შტატების საერთაშორისო განვითარების სააგენტო.
[bookmark: _GoBack]ამჟამად რეგიონული ოფისის  მიერ მიმდინარეობს საქართველოში  ინვალიდობის, რეაბილიტაციის  და დამხმარე მოწყობილობებით უზრუნველყოფის  კუთხით არსებული ვითარების შეაფასება იმ მიზნით, რომ  საყოველთაო ჯანდაცვის ფარგლებში განისაზღვროს  საუკეთესო მიდგომა  სარეაბილიტაციო პროგრამების, სისტემებისა და სერვისების გაძლიერების მიმართულებით. 2019 წლის 15 - 19 აპრილს ჯანმო-ს  ევროპის რეგიონის მისია ეწვია საქართველოს.  ვიზიტის ფარგლებში ჯანმო-ს ექსპერტები შეხვდნენ სამინისტროების, გაეროს სააგენტოების,  პარტნიორებსა და სხვადასხვა ასოციაციების წარმომადგენლებს, იმ მიზნით რომ შეეფასებინათ ქვეყანაში არსებული ვითარება და განესაზღვრათ შემდგომი  მუშაობის მიმართულებები. საყოველთაო ჯანდაცვის ფარგლებში მისიის შედეგები ხელს შეუწყობს საქართველოში  სარეაბილიტაციო სერვისების გაძლიერებას და ხელმისაწვდომობის უზრუნველყოფას. 

C ჰეპატიტი  არის მესამე მიმართულება, რაზედაც გენერალურმა დირექტორმა  ყურადღება გაამახვილა საანგარიშო მოხსენებაში.  
2019 წლის თებერვალში, თბილისში გაიმართა პირველი რეგიონული კონსულტაცია ევროპულ რეგიონში ვირუსული ჰეპატიტის შესახებ, რომელშიც მონაწილეობა მიიღო 120 დელეგატმა რეგიონის 45 ქვეყნიდან, მათ შორის: პარტნიორები, ტექნიკური ექსპერტები, სამოქალაქო საზოგადოებისა   და პაციენტთა ასოციაციების წარმომადგენლები. შეხვედრაზე  განიხილეს ვირუსულ ჰეპატიტთან ბრძოლის სხვადასხვა ასპექტი, ბრძოლის არსებული ინსტრუმენტები და მიღებული გამოცდილება. 

გენერალურმა დირექტორმა  აღნიშნა, რომ საქართველო C ჰეპატიტის  მკურნალობის კუთხით გახდა მაგალითი სხვა ქვეყნებისთვის: მხოლოდ რამდენიმე წელიწადში C ჰეპატიტის ელიმინაციის პროგრამის ფარგლებში C ჰეპატიტით დაავადებულ პირთა ერთი მესამედი განიკურნა წარმატებული მკურნალობის ფონზე  ფართომასშტაბიანი ტესტირებისა და მკურნალობაზე უნივერსალური ხელმისაწვდომობის უზრუნველყოფის შედეგად. 
კონსულტაციის მონაწილეებს შესაძლებლობა ქონდათ ერთმანეთისთვის გაეზიარებინათ საუკეთესო პრაქტიკა   ჰეპატიტის სამკურნალო მედიკამენტების ფასების  შემცირებისა და ხალხზე ორიენტირებული მომსახურების მიწოდების უზრუნველსაყოფის შესახებ, მათ შორის ყველაზე დაუცველი მოსახლეობისთვის. რეგიონული ოფისი გეგმავს საუკეთესო პრაქტიკის მაგალითების კრებულის გამოცემას, რომ შესაძლებელი გახდეს მათზე ხელმისაწვდომობა  რეგიონის მასშტაბით.

რეგიონული კომიტეტის სხდომების დაწვრილებითი ინფორმაცია განთავსებულია ჯანმოს ევროპის რეგიონის შესაბამის ვებზე: http://www.euro.who.int/en/about-us/governance/regional-committee-for-europe/69th-session.

















